
কবিতাকুসুমাঞ্জলি।





নিশা গেল, কুমুদিনী মুদিল নয়ন,

ক্রমে ক্রমে অস্ত যায় যত তারাগণ,

সেই দুখে নিশানাথ যেন শোভাহীন,

দেখিতে দেখিতে দেখ হতেছে মলিন।

ডাকিছে কুক্কুটকুল, কাকা করে কাক,

আহরিতে মধু, মধুমাছি ছাড়ে চাক।

ফেউ ফেউরবে রবে ফেরুপাল বনে,

তা শুনে শ্বগণ ডাকে মিলিয়া স্বগণে।

কাকভয়ে দিবাভীত পলায়ন করে,

তরুর কোটরে কিম্বা গিরির গহ্বরে।

শাখীর শাখায় বসি যত পাখীগণ,

মধুস্বরে করে রব শ্রুতিরসায়ন।

ধ্বনিত দামামা প্রাতে ধনেশ ভবনে,

নিশার হইল শেষ, বলে সব জনে।

শুনিয়া প্রমাদ গণি উঠিতে লাগিল,

প্রবাস-গমনোদ্যত, যত জন ছিল।

দ্বিজাতি কুসুম আশে হইয়া আকুল,

দেবে বলি দেবে বলি তোলে নানা ফুল।

যত পান্থ পান্থশালা ত্যজিয়া তখন,

কল কল রবে সবে করিছে গমন।

